
ЖАМБЫЛ ОБЛЫСЫ ТОПОНИМДЕРІНДЕГІ ТАБИҒИ-

ГЕОГРАФИЯЛЫҚ ЕРЕКШЕЛІКТЕР 

 

        Географиялық тұрғыдан жазықты болып келетін 1939 жылы құрылған 

Жамбыл облысы Қазақстан Республикасының онтүстігіне орналасып, 144,2 

мың шаршы шақырым аумақты алып жатыр. Облыс аумағында халық біркелкі 

қоныстанбаған, негізгі елді-мекендер сулы да нулы жерлерде, таулы 

аймақтарда орналасқан. Аталған облыс аумағында Берікқара, Қарақұндыз, 

Андасай секілді қорықтар жұмыс істейді. Мұнда ішкі және халықаралық 

туризмді дамытуға мүмкіндік мол. Өйткені облыс аумағында мыңнан астам 

ескерткіштер есепке алынған, ал есепке алынбағандары әлі де жеткілікті. 

Кейбір мәліметтерге қарағанда тарихи құндылығы бар барлық нысандардың 

жиырма сегізі монументальды өнерге, тоқсан жетісі сәулет өнеріне, қалғандары 

тарихи және археологиялық ескерткіштер қатарына жатады. Бұл 

ескерткіштердің басым бөлігі табиғи-мәдени ландшафтта қабысып жатқандығы 

да белгілі. Мұны жер атауларынан, ескерткіштер атауынан, жергілікті халық 

арасында таралған аңыз-әпсаналардан көруге болады. 

       Облыс аумағындағы ең ірі тау сілемдері Қырғыз Алатауы, Қаратау, т.б. 

Олардан басқа Шу-Іле, Байқара, т.б. таулар да бар. Тау сілемдерінің арасынан 

Аңырақай тауына ерекше тоқтап кетуге болады. Ол Шу-Іле тауларының 

оңтүстік-шығыс бөлігін құрайды. Ең биік жері 1295 метрге, ұзындығы 75 

шақырымға, ені 5 шақырымға жететін Аңырақайда талай тарихи оқиғалар орын 

алған. Тарихи әдебиеттер мен мәлімет берушілердің айтуына қарағанда 

«Аңырақай» атауы ХҮІІІ ғасырда қалыптасқан, бұл таудың баурайында 

қазақтар мен жоңғарлар соғысыпты, сол кезде жеңілген жоңғарлар аңырап 

тұрып қашқан екен, содан барып осы күнгі атауы қалыптасыпты [1]. Аңырақай 

шайқасы туралы отандық тарихнамада біршама еңбектер жазылған, оның 

мәселелеріне арналған ғылыми басқосулар өткен. 

       Қойнауы тарихқа толы Жамбыл обылысында бірнеше таулар бар. Олардың 

барлығының атауы қазақ, яғни түркі тілінде деуге болады. Мәселен, 

Айуантөбе тауы Қаратау жотасының орталық бөлігінде орналасқан.Абсолюттік 

биіктігі 1024 м тау үсті тегістеу келген. Оңтүстік, оңтүстік-батысы көлбеуленіп 

жазыққа ұласса, солтүстік беткейлері аздап тілімденген жартасты болып келеді, 

ал тау етегін шөлді ландшафт басып жатыр. Одан басқа Желдібел тау 

массиві Шу-Іле тауларының солтүстік-шығысын алып жатыр. Бұл таудың 

оңтүстігінен Шу-Отар тау жотасы өтеді. Абсолюттік биіктігі 1015 метр.  

Байқара тауы Шу-Іле тау сілемдерінің солтүстік-батысын алып жатыр. 

Мойынқұм ауданы аумағында орналасқан. Абсолюттік биіктігі 665 м ғана. 

Солтүстік-батыстан оңтүстік-шығысқа қарай 12 шақырымға созылып жатыр, 

ені 6 км. Жамбыл облысы Меркі ауданы аумағында Меркі тауы орналасқан. 

Оның Аралтөбе, Қарақыстақ, Қасқасу, Сандық, Шайсандық, Күнгейсандық, 

тағы басқа тау алқаптарын қола, ерте темір дәуірінен бастап адамдар мекендеп 

келгенін табылған археологиялық ақпараттар растайды. Бұл аумақтардан 140-

тай археологиялық ескерткіштер тіркеуге алыныпты. Аталған тау бөліктері, тау 

қыраттарының географиялық атаулары қазақ тілінде, ортағасырлық Меркі 

қаласынан алынған, сол замандардан жеткен «Меркі» сөзі кейіннен тау атауына 

да көшіп отыр. Айуантөбе аумағында түз тағылары мен малдар көп болған 

сияқты. Содан барып осы атау қалыптасқан болуы ықтимал. Ал Байқара, 

Желдібел қазақтың сөздері [1]. 

       Аты аңызға айналған Қозыбасы (Қозыбашы) тауы да облыс аумағында 

деуге болады. Ол туралы пікірлер көп. Мамандар Қозыбасыны Қазақ 

хандығының іргесі қаланған аймақ ретінде жақсы біледі. Дегенмен 

Қазақстанның оңтүстік-шығыс өңірінде бірнеше Қозыбасы деген жерлер бар. 

Оның этимологиясын зерттеушілер қозының басындай ғана жер деген мағына 

береді, мал асыраған қазақ жерге шебер атау бере білген, сондықтан осындай 

атаулар Жетісу аумағында көптеп кездеседі деуге болады. Дегенмен мамандар 

негізгі төрт Қозыбасыны анықтаған. Олар: 1) Қозыбасы аталатын шоқы 

Жамбыл ақын «Сұраншы батыр» дастанында жырлағандай Қордай асуында; 2) 

Мойынқұм ауданы Хантау іргесінде; 3) Іле Алатауының солтүстік-батысында; 

4) «Манас» жырындағы мәліметке қарағанда Шу өзенінің бас жағында 

(Қырғызстан жерінде). Қалай болғанда да олардың барлығына тән бір 

ерекшелік – төрт Қозыбасы да Шу атырабымен іргелес орналасқан. Бұл аймақ 

кезінде Моғолстан мемлекетінің құрамына енген болатын. Қазақ сұлтандары 

Керей мен Жәнібек өз қоластындағы тайпалармен Моғолстан ханы Есен Бұғаға 

келіп жер сұрағанда ол Шу өзені мен Қозыбасы аралығындағы аймақты беріпті 

деп жазылған белгілі ғалым, мемлекет қайраткері Мұхаммед Хайдар Дулатидің 

«Тарихи-и Рашиди» атты еңбегінде [2]. 

Қазақтардың көшпелі қоғамында мемлекет те, мемлекеттілік және 

заңдылықтар негізде құрылып, өмір сүргендігі отандық тарихнамада 

дәлелденген. Осыған байланысты тарих ғылымындағы маңызды 

проблемалардың бірі Қазақ хандығының құрылуының алғы шарттарын негіздеу 

болып табылады. Бұл тақырыптың тарихнамасы қазақ халқының этногенезі 

жөніндегі автохтондық және миграциялық концепциялар ықпалымен 

қалыптасты. Соңғысы Қазақ хандығының құрылуын Жәнібек пен Керейдің Шу 

бойы мен Қозыбасыға қоныс аудару кезеңінен бастаса, алғашқы көзқарастағы 

авторлар бұл құрылымның алғы шарттарын ерте заманнан іздестіреді. Басқаша 

айтқанда, бірі Қазақ хандығының дүниеге келуін ахуалдық оқиға ретінде 

қарастырады да, оны қандай да болмасын заңдылықтар немесе тарихи 

факторлар әрекетінің нәтижесі деп есептемейді. Екіншілері Қазақ хандығының 

құрылуының қайнар көзі көне дәуірден  –  ғұндар, үйсіндер, қаңлылардың 

мемлекеттік бірлестіктерінен, Түрік қағандығынан басталатындығы туралы 

пікірді қолдайды. Олар Қазақстан аумағындағы түрік тілдес тайпалардың ішкі 

қоғамдық-экономикалық дамуы нәтижесінде емес, «кездейсоқ оқиғалар» 

жиынтығының ықпалымен мемлекеттілік құрылымға бірікті деген секілді 

пікірді нақтылы тарихи материалдарды жүйелі түрде зерттеу арқылы теріске 

http://kk.wikipedia.org/wiki/%D2%9A%D0%BE%D1%80%D0%B4%D0%B0%D0%B9_%D0%B0%D1%81%D1%83%D1%8B

шығарды. Бұл ағым өкілдерінің еңбектерінде Қазақ хандығының құрылуының 

алғы шарттары мынандай ретте баяндалады: 1) Ежелгі үйсіндер (усуньдер) 

ұлысының кезеңі; 2) Батыс-Түрік қағанаты уақыты; 3) Жошылықтар – 

шағатайлықтар ұлысының қалыптасу дәуірі; 4) Қазақ хандығының құрылуы [3]. 

Ал соңғы жайт, Қозыбасымен тығыз байланысты екендігі белгілі. Оны қазақ 

мемлекеттілігінің символы ретінде келешекте дәріптеудің еш артықшылығы 

бола қоймас деген ойдамыз. 

Қазақ халқының тарихы мен мәдениеті, өнері мен архитектурасы, 

археологиясы үшін облыс аумағындағы басқа да географиялық нысандар 

ерекше маңызға ие бола алады. Солардың бірі – гидронимдер. Жалпы алғанда, 

Жамбыл облысындағы жер-су атауларында микротопонимдер көптеп кездеседі. 

Олар тау, көл, өзен, шоқы, тоғай, құм, бұлақ-бастау, төбе, шатқал, қыстақ, 

шағын елді-мекендер атауларында молынан ұшырасады. Мұндағы жер-су 

атауының шығу себептерін өлкенің табиғи-географиялық ерекшеліктерінен 

іздестірген абзал және атаулар асқан шеберлікпен дәлме-дәл қойылған және 

микротопонимдерде осы аумақтың тарихы да ішінара сипатталынады. 

Облыс гидронимиясы өзіндік ерекшеліктерімен сипатталынады. 

Гидронимдер көл, көлшік, өзен, тоған секілді географиялық нысандардың 

сыртқы сұлбасына, ағысы мен ирелеңдеп жатуына, жарлы қабақтарына, 

арнасына, суының дәмі мен түсіне, қоршаған ортасына байланысты қойылған. 

Облыс аумағындағы ең үлкен көлдер: Тасөткел су қоймасы, Билікөл, Ақкөл. 

Олардан өзге Соркөл, Теріс Ащыбұлақ су қоймасы, Ақкөл, Қызыләуіт, Қаракөл, 

Үйеңкікөл, Ағаштыкөл, Шұқырлыкөл,Қамқалыкөл, Құмқұдық көлі секілді ұсақ 

көлдер мен көлшіктер көптеп ұшырасады. Әрине, су қоймалары кейінгі 

замандарда мемлекет тарапынан салынғандығы белгілі. Алайда олардың 

атаулары жергілікті микротопонимдерден бастау алатындығы шындық. Бұл 

аталған гидронимдердің атаулары географиялық нысандардың сыртқы 

келбетіне байланысты қойылғандығы да анық. Дегенмен Қызыләуіт көлінің 

аталуы себебін жергілікті мәлімет берушілер оны қоршап жатқан сыртқы 

жарлары қызғыш болып, суы тұнық әрі шағын болуымен түсіндіреді. 

Қызыләуіт суын жергілікті халық егістікке пайдаланып келген екен [4]. 

Ал сансыз өзендердің ең үлкендері Шу мен Талас болып табылады. Бұл 

өзендер атауы, ұзын сонар тарихтағы үдерістердегі рөлі зерттеуші мамандар 

тарапынан біршама қарастырылған. Біз әзірге оларға тоқталмай-ақ облыс 

аудандарындағы кейбір өзендерді жүйелеп кетуді жөн көрдік. Мысалы, Қордай 

ауданында мынадай өзендер бар: Тарылған, Иірсу,Ұзынсу, Қалғұты, Қақпақтас, 

Ырғайты, Жаныссай, Батыс Жіңішке, Шығыс Жіңішке, Қарақоныс, Жыңғылды, 

т.б. Шу ауданындағы өзендер: Теректі, Байқұтты, Сарыбұлақ, Шатыркөл, 

Сарықау, Үңгірлі, Тоқташ, Ақсу, Кербұлақ, Тесік, Шөладыр, Құлақшынсай, 

Шоқпар, Жалпақши, Үшқызыл, Бұланбай, Көкпекті, Киеліқара, Ботабұрым, т.б. 

Меркі ауданындағы өзендер: Құрағаты, Тоғайтал, Ойранды, Ойтал, Қайнар, 

Қызтоғансай, Молалы, Қарақыстақ, Меркі, т.б. Тұрар Рысқұлов ауданындағы 

негізгі өзендер: Шұңқыр, Шалсу, Мөңке, т.б. Байзақ ауданындағы өзендер: 

Шалке, т.б. Жамбыл ауданындағы өзендер: Көделі, Асы, т.б. Жуалы 

ауданындағы өзендер: Теріс, Боралдай, Арыс, т.б. Талас ауданындағы өзендер: 



Көктал, т.б. Сарысу ауданындағы өзендер: Бүркітті, Шабақты, Үшбас, т.б. 

Мойынқұм ауданындағы өзендер: Қайып, Сарыбастау, Сарыбұлақ, Қияқты, 

Андассай, Қарасай, т.б.  

Бұл аталған өзендердің кейбіреулері басқа аудандардың аумағынан да ағып 

жатуы мүмкін. Алайда олардың басым бөлігінің атауы қазақ тілінде екендігі 

анық байқалады. Соңы -ты және -ті жалғауларымен аяқталатын өзен атаулары 

да кездеседі. Дегенмен олардың саны азғантай ғана. Арасынан Қалғұты, 

Ырғайты, Бүркітті, Құрағаты, Көкпекті, Теректі, т.б. гидронимдерді атап кетуге 

болады. Бұлар түркілер заманынан келе жатқан облыстық гидронимдер 

арасындағы ең көнелері болуы мүмкін. Осыған орай, гидронимдердің пайда 

болуына қарай әзірге оларды мынадай топтарға жіктеуге болады: 1) қайнар-

бұлақтармен қабысып жатқан гидронимдер (Сарыбұлақ, Сарыбастау, Кербұлақ, 

т.б.); 2) түз тағылары мен төл есімдерімен байланысты қалыптасқан 

гидронимдер (Ботабұрым, Бұланбай, Бүркітті, т.б.); 3) этногидронимдер (Асы, 

Арыс, Жаныссай, Андассай, т.б.); 4) бұта, ағаш атауларымен байланысты 

қалыптасқан гидронимдер (Көделі, Теректі, Тоғайтал, т.б.); 5) түр-түсіне 

байланысты қойылған гидронимдер (Ақсу, Үшқызыл, Ұзынсу, Қарасай, т.б.); 

географиялық ерекшеліктеріне сай қойылған гидронимдер (Тарылған, Иірсу, 

Жіңішке, Қияқты, т.б). Әзірге бұл біздің тарапымыздан шартты түрде 

жүргізілген жіктеу. Оған келешекте өзгерістер енгізілетіндігі анық. 

Гидронимдерден өзге облыс аумағында төбелер ерекше бір топты құрайды 

және шөлді, шөлейтті, далалы аймақтарда көзге жиі түседі. Мысалы: Сойған, 

Түндікті, Сарытөбе, Көктал, Мұнартау, Қаратас, Қызылтума, Суықадыр, 

Суықжал, Орта жартас, Қарабас, Жыңғылдыөзек, Қырыққұдық, т.б. Бұл 

микротопонимдерді әзірге шартты түрде түсі мен сыртқы табиғи 

ерекшеліктеріне қарай жіктеуге болады. Алғашқы топқа Сарытөбе, Қаратас, 

Көктал, т.б. микротопонимдер кірсе, одан кейінгі топқа Мұнартау, Орта жартас, 

Түндікті, т.б. кіреді деген пікірдеміз. 

Қазіргі таңда облыс аумағында кейбір жер-су атауларын жаңғыртқан кезде 

тарихи жағдайларға біршама мән берілген. Мысалы, Тараз қаласынан Шымкент 

қаласына қарай шыққан жерде Айша бибі ауылы бар. Ол географиялық емес, 

тек тарихи және әдеби тұрғыдан алынған атау болып табылады. Халық 

арасындағы аңыз бойынша Қараханды күтіп жүрген Айша бибіні жылан шағып 

алған, сосын ол қайтыс болған. «Аңыз бойынша бұл оқиға 908 жылы болған. 

Айша бибі Зеңгі бабаның қызы екен. Қарахан батыр жаугершілік, алмағайып 

уақытта елін қорғаумен жүріп, уәделі мерзімде Айша бибіге баруға мүмкіндігі 

болмайды. Жас ару әке-шешесінің қарсылығына қарамастан, қасына Баба әже 

күтушісі мен 40 қыз ертіп, сүйгенін іздеп жолға шығады. Бірнеше күн 

жүргеннен кейін Таразға жетіпті. Діттеген жеріне аз уақыт қалғасын, жақын 

маңдағы өзен жағасына аялдайды да, қиялға шомып жатып, көзі ілініп кетеді. 

(Бір деректерде оны осылай ұйықтап жатқанда жылан шағып алған делінеді. Ал 

басқа бір аңыз бойынша, сол жылан жуынуға кеткен қыз қайтып келгенше 

сәукелесінің ішіне жасырынып, қыздың басынан шағады екен. Кесененің 

күмбезі сәукеле пішінді болғанына қарағанда, соңғы нұсқасы шындыққа 

келіңкірейді). Денесін у жайлаған Айша бибі дереу Қараханға хабар бергізеді. 



Тәуіптерін ертіп келген Қарахан ажалға араша түсе алмапты. Екі дүниенің 

арасында жатқан арумен некесін қиғызуға ғана үлгерген хан, сүйген жарының 

денесін жерлеп, махаббат символы ретінде осы кесенені салдыртады. Бірақ оны 

кімдерге салғызғаны белгісіз», – дейді «Ежелгі Тараз ескерткіштері» музейінің 

инспекторы Доқтырбек Қасымұлы. Кесене қазіргі таңда күрделі жөндеу 

жұмыстарынан өтіп, туристік нысанға айналған [5].  

Қараханмен байланысты тағы бір аңыз бар. Ол Талас ауданындағы Ақ 

Кесене (Ақкесене) бекінісі жайлы аңыз. Аталған бекініс Үшарал ауылынан 

солтүстік батысқа қарай 35 шақырым жерде орналасқан. Тарихи-мәдени 

ескерткіштеріміздің атауларына байланысты айтылып, жазылып жатқан ой-

пікірлер көп. Бірқатары сол жердегі топырақтың түр-түсі, реңіне немесе 

орналасу жағдайына байланысты аталған дейді. Мұнаралы бекіністің пайда 

болуына байланысты әңгмелерге сүйенсек, Ерман Әбдиевтің баяндауынша бұл 

аңыз оқиға былай өрбіген: «бірде Қарахан Таласта (Таразда) Бетпақтан (Бетпақ 

даладан) өтіп келген керуенбасыны қабылдапты. Ханға деген сый-сияпатты 

берген кеуренбасы: «Дат, тақсыр!» депті. Сонда хан тұрып: «Датың болса айт!» 

деген екен. Ханның аяғына жығылған керуенбасы: «О, құдіреті күшті хан, мен 

жүрмеген жол, аспаған асу аз болар. Бірақ Таластан терістіктегі құмнан 

(Мойынкұмнан) қатерлі де қауіпті жер көргенім жоқ. Үш күндік жолдың азабы 

үш айға бергісіз болды. Сол жолдың торабына, қараңғы түнде жол көрсететін 

Темірқазық жұлдызы сияқты белгі қойдырсаңыз, сізге Алланың, нұры жауар 

еді!» депті. Сөйтіп, хан тараздық шеберлерге Ақкесене және Көккесене 

мұнараларын салдырыпты-мыс. Алайда көпшілік кесенелер бірінші кезекте 

әскери бекіністер болғандығын көпшілік мақұлдайды. Халық арасындағы 

аңыздар негізінде қалыптасқан мұндай топонимдер аса көп емес. Дегенмен 

аңыз-әпсаналармен қабысып жатқан микротопонимдер де жеткілікті. 

Келешектегі ізденістерде оларды да зерттеу қажеттілігі байқалып тұр. 

Қорыта айтқанда, Жамбыл облысындағы топонимияның өзіндік табиғи-

географиялық ерекшелігі бар. Атаулардың дені жергілікті мәдени ландшафтпен 

қабысып жатыр деуге болады. Көпшілік топонимдер мен микротопонимдер 

ландшафт, фауна мен флора негізінде түзілген. Оны жергілікті жер-су атаулары 

толығымен растайды. Жергілікті атаулар бойынша аймақтағы өсімдік әлемін, 

жануарлар дүниесін де атап кетуге болады. Алайда кейбір аңдар (бұлан, т.б.) ол 

жерде қазір тіршілік етпеуі мүмкін, дегенмен халық арасында сол аңға не құсқа 

қатысты аңыз-әпсаналар, қызықты оқиғалар азды-кемді сақталған. Табиғи-

географиялық ерекшеліктердің бір бөлігі антропонимдердің қалыптасуына да 

әсерін тигізген болса керек. Олар жергілікті қыстақ, шатқалдар мен суат 

атауларында жиі ұшырасады. Дегенмен антропонимдердің көпшілігі жеке 

тұлғаның халық арасындағы қадыр-қасиетіне байланысты туындаған. Оларды 

жүйелеу де келешектегі ізденістерде көрініс табуы тиіс деген ойдамыз.   

 

 

1. Серікбай Ермекбай, 1966 ж.т., Тараз қаласының тұрғыны, мамандығы: 

тарихшы 



2. Сабденова Г.Е. К.А. Пищулина еңбектеріндегі мәдени мұра және 

ұлттық тарихтың мәселелері // Средневековая история Казахстана: 

итоги и перспективные пути исследования. Республиканская научная 

конференция. 11 ноябрь 2009 г. - Алматы, 2009. –Б.186-189. 

3. Сабденова Г.Е. Қазақ хандығын зерттеу көкжиектерінің кейбір 

мәселелері // Евразийское сообщество. Экономика. Политика. 

Культура. -№2 (78). -2012. - Б.24-29. 

4. Әбжапаров Орынбасар қажы, 1941 ж.т., Талас ауданы, Қызыләуіт 

ауылының тұрғыны, зейнеткер. 

5. Әбдімомынов Нұртас, 1983 ж.т., Тараз қ. тұрғыны, мамандығы: 

тарихшы. 

 

 
 

 

 

  

 


